
LISONIY SHAXS NAZARIYASIGA ZAMONAVIY QARASHLAR 

Annotatsiya 

Ushbu maqola zamonaviy tilshunoslikda lisoniy shaxs tushunchasini o‘rganishga bag‘ishlangan bo‘lib, unda Yu.N.Karaulov, V.I.Karasik, 
A.V.Puzirev, O.A.Leontovich va boshqa tilshunos olimlarning lisoniy shaxsning tuzilishi va darajalari haqidagi qarashlari keltirilgan. Maqolada 

lisoniy shaxsning kognitiv, qadriyat va xulq-atvor jihatlari, shuningdek, uning madaniyatlararo muloqot bilan bog‘liqligi tahlil qilinadi. Lisoniy 

shaxs til, shaxs va madaniyatning o‘zaro ta’sirini aks ettiruvchi ko‘p bosqichli va ko‘p komponentli kategoriya ekanligi haqidagi g‘oyaga alohida 
e’tibor beriladi. 

Kalit so‘zlar: Lisoniy shaxs, antroposentrizm, zamonaviy diskurs, tilshunoslik, konsept. 

 

СОВРЕМЕННЫЕ ВЗГЛЯДЫ НА ТЕОРИЮ ЯЗЫКОВОЙ ЛИЧНОСТИ 

Аннотация 
Данная статья посвящена изучению концепции языковой личности в современной лингвистике. Рассматриваются взгляды таких 

ученых, как Ю.Н. Караулов, В.И. Карасик, А.В. Пузырев, и О.А.Леонтович и других на структуру и уровни языковой личности. В 

работе анализируются когнитивные, ценностные и поведенческие аспекты языковой личности, а также её связь с межкультурной 
коммуникацией. Особое внимание уделяется идее, что языковая личность является многоуровневой и многокомпонентной категорией, 

отражающей взаимодействие языка, личности и культуры. 

Ключевые слова: Языковая личность, антропоцентризм, современный дискурс, языкознание, концепт. 
 

CONTEMPORARY PERSPECTIVES ON THE THEORY OF LINGUISTIC PERSONALITY 

Annotation  
The article explores the concept of linguistic personality in modern linguistics, examining the views of scholars such as Y.N.Karaulov, 

V.I.Karasik, A.V.Puziryov, and O.A.Leontovich and the others on the structure and levels of linguistic personality. The study analyzes the 

cognitive, value-based, and behavioral aspects of linguistic personality and its connection to intercultural communication. Special attention is 

given to the idea that linguistic personality is a multi-level and multi-component category, reflecting the interaction between language, 

personality, and culture. 

Key words: Linguistic personality, anthropocentrism, modern discourse, linguistics, concept. 
 

Kirish. Lisoniy shaxs konsepsiyasining shakllanishi 20-

asrning oxirida, ya’ni bu atama faol qo‘llanilishni boshlaganda va bu 
hodisaning o‘zi chuqur gumanitar tadqiqotlar mavzusiga aylanganda 

sodir bo‘ldi. Aynan shu davrda tilshunoslikda til va insonning o‘zaro 

ta’sirini o‘rganishga qaratilgan ko‘plab ilmiy maktablar va nazariyalar 
paydo bo‘ldi. Shu bilan birga, lisoniy shaxs lingvistik tahlilning 

muhim ob’yektiga aylandi.  

Zamonaviy tilshunoslik diskursida lisoniy shaxs (LSH) 
mavzusi dolzarb mavzulardan hisoblanib, globallashuv, 

madaniyatlararo kommunikatsiya va raqamli texnologiyalarning 

zamonaviy rivojlanishi LSH tushunchasini ta’lim, psixologiya va 
ijtimoiy sohlar uchun yanada ahamiyatli qiladi. Bundan tashqari, 

antroposentrik lingvistik paradigmada LSH tushunchasi markaziy 

o‘rinni egallaydi, zero, insonni uning tilidan (lisonidan) tashqarida 

o‘rganib bo‘lmaydi. Shu munosabat bilan, lingvistik shaxs tahlili ham 

nazariy, ham amaliy jihatlarda ayniqsa dolzarb bo‘lib qoladi [8]. 

Mavzuga oid adabiyotlar tahlili. Lisoniy shaxs 
nazariyasining paydo bo‘lishi tarixiga nazar soladigan bo‘lsak, 19-

asrda V. fon Gumboldtning lingvistik bilimlarida LSH nazariyasi 

alohida o‘rin tutadi (Gumboldt). Shuningdek, har bir shaxsning til 
dunyosi xarakterining o‘ziga xosligini I.A.Boduyen de Kurtene ham 

ta’kidlagan. Mashhur tilshunos psixologiya tilshunoslikning ajralmas 

qismi ekanligini aytgan: “Inson tilining mohiyati faqat aqliydir 
(psixik). Tilning mavjudligi va rivojlanishi aqliy (psixik) qonuniyatlar 

bilan belgilanadi. Inson nutqida bir vaqtning o‘zida aqliy 

bo‘lmaydigan biron bir hodisa yo‘q va bo‘lishi ham mumkin emas”.  
I.A.Boduyen de Kurtenening g‘oyalarini 20-asr boshida yirik 

rus tilshunosi, akademik A.A.Shaxmatov rivojlantirgan. 20-asrning 

ikkinchi yarmida akademik V.V.Vinogradovning tadqiqotlarida LSH 
atamasi milliy tilni, nutqni va nutq sub’yektini qamrab oladi. 60-

yillarda, V.V.Vinogradov bilan bir vaqtning o‘zida LSH tushunchasini 

aniqlashga nemis tilshunosi J.L.Vaysgerber ham kirishadi. Shu o‘rinda 

20-21 asrlarda LSH nazariyasi bo‘yicha yetakchi tilshunoslardan 

Yu.N.Karaulov o‘zining «Russkiy yazыk i yazыkovaya lichnost» 
asarida lisoniy shaxs tushunchasini keng ilmiy qo‘llashga kiritdi. U 

falsafiy-psixologik jihatlarni hisobga olgan holda o‘ziga xos LSH 

modelini taklif qildi.  
Shuningdek, LSH konsepti bo‘yicha professor V.AMaslova, 

V.I.Karasik va ko‘pgina boshqa olimlar tadqiqot ishlarini olib 

borishgan.  
Tadqiqot metodologiyasi. Maqolada hozirgi davr 

tilshunosligida lisoniy shaxs nazariyasi muhokama qilinadi. Ushbu 

tushunchaning mohiyati va tuzilishi tavsiflanadi.  
Turli tilshunos olimlarning qarashlari va fikrlari o‘rganildi va 

solishtirildi. Ilmiy adabiyotlar va nazariy manbalar tahlil qilindi. 

Zamonaviy olimlar tomonidan taqdim etilgan asosiy tushunchalar, 
yondashuvlar va ta’riflarni aniqlandi. 

Tahlil va natijalar. Lisoniy shaxs tushunchasini ilmiy 

muomalaga Yu.N.Karaulov kiritib, u falsafiy va psixologik jihatlarni 

hisobga olgan holda o‘zining LSH modelini taklif qildi. Olimning 

fikricha, lisoniy shaxs ‒ strukturaviy va lingvistik murakkabligi, 

voqelikni aks ettirishning chuqurligi va aniqligi bilan farq qiluvchi 
matnlarni yaratish va idrok etishga qodir, shuningdek, aniq maqsadli 

yo‘nalishga ega bo‘lgan shaxsdir [8].  

Karaulov tilning semantik va pragmatik tahliliga asoslangan 
lisoniy shaxsning uch darajali tuzilishini aniqladi: 

1. Og‘zaki-semantik daraja (shaxsning so‘z boyligini 

tavsiflaydi); 
2. Lingvistik-kognitiv daraja (shaxs tezaurusi va dunyo 

haqidagi bilimlar tizimi); 

3. Motivasion daraja (nutq faoliyati bilan bog‘liq maqsadlar, 
motivlar va pragmatik munosabatlarni aks ettiradi) [1]. 

Yu.N.Karaulovning fikricha, og‘zaki-semantik belgilar tabiiy 

og‘zaki muloqotda qo‘llaniladigan butun so‘z boyligi asosida 
shakllanadi. Lingvistik-kognitiv daraja intellektual faoliyat va fikrlash 

jarayonlari bilan bog‘liq, motivasion daraja esa muloqotning maqsad 

va vazifalari bilan belgilanadi. Shunday qilib, motivasion, tezaurus va 

og‘zaki-semantik darajalar semantik idrok etishning uchta darajasiga 

to‘g‘ri keladi: motivatsiya, shakllantiruvchi va amalga oshirish [7]. 

Motivasion daraja situasion-kontekst signallari va 

motivatsiyani birlashtiradi, shakllantiruvchi daraja o‘zaro bog‘liq 

bo‘lgan to‘rtta bosqichni o‘z ichiga oladi:  
1) semantik prognozlash;  

2) og‘zaki taqqoslash;  

3) semantik aloqalarni o‘rnatish;  
4) ma’noni shakllantirish. Nihoyat, amalga oshirish darajasi 

umumiy ma’noga asoslangan javob nutqi harakatining niyatini 

shakllantiradi [1].  
Til shaxsi konsepsiyasini ishlab chiqayotib, muallif bu milliy 

tilni tavsiflash uchun asos bo‘lib xizmat qilishini ta’kidlaydi va til 

shaxsi tuzilishi prizmasi orqali til haqidagi bilimlarning yangi 
sinteziga erishishga imkon beradi. Yu.N.Karaulov lisoniy shaxsni 

matnlarni yaratish va idrok etishga ta’sir etuvchi inson qobiliyatlari va 

xususiyatlari majmui sifatida belgilaydi: 
a) tarkibiy va lingvistik murakkablik;  

b) voqelikni aks ettirishning chuqurligi va aniqligi;  

v) maqsadlilik [1].  
Til haqidagi zamonaviy g‘oyalar, Karaulovning fikriga ko‘ra, 

uning to‘rtta asosiy xususiyatiga asoslanadi: tarixiy rivojlanish, aqliy 

tabiat, tizimli-strukturaviy asoslar va uning paydo bo‘lishi va 
qo‘llanilishining ijtimoiy jihatdan aniqlangan tabiati [1]. 

Lisoniy shaxs tushunchasini anglashda prof. A.V. Puzirev 

Yu.N. Karaulovning ushbu konsepsiyaning o‘ziga xos xususiyatlarini 
aniqlash bo‘yicha fikrlariga qo‘shiladi. Bu borada tilshunos olim 

I.A.Boduen de Kurtenening g‘oyalariga tayanadi: “ haqiqiy qadriyat 
insondan ajralgan lison emas, balki lingvistik tafakkurning tashuvchisi 

sifatidagi insondir”[3]. Tilda gapiradigan, real matnlarni yaratuvchi va 

idrok etuvchi, turli kommunikativ oqimlarga kiruvchi fikrlovchi shaxs 
bilan bir qatorda A.V.Puzirev lisoniy shaxsning beshinchi rolini, ya’ni 

- "tildan foydalanish psixofiziologik jarayonlar (psixofiziologik shaxs) 

shaklida yuzaga keladigan shaxs" ni aniqlashni taklif qiladi [6]. 
Til va lisoniy shaxs o‘rtasidagi munosabatni shuningdek prof. 

L.P.Klobukova ham tadqiq qiladi. Uning fikricha, lisoniy shaxs 

konsepti, umuman olganda, kategoriyaviy apparatning yetarli emasligi 
bilan ajralib turadi va olima lisoniy shaxs atamasini nutqiy shaxs bilan 

bog‘liq holda ishlab chiqishni talab qiladi. Bunday holatda, har 

qanday lisoniy shaxs nutqiy shaxslarning ko‘p bosqichli va ko‘p 

komponentli paradigmasini ifodalaydi [5]. Boshqacha qilib aytganda, 

alohida lisoniy shaxs ko‘plab nutqiy shaxslarda amalga oshirilishi 

mumkin. 
Lingvokulturologiya nuqtai nazaridan lisoniy shaxs 

mazmunining boshqa variantlari taqdim etiladi. Masalan, prof. 

V.A.Maslovaning fikricha, lisoniy shaxs ‒ nutqiy shaxslarning ko‘p 

qatlamli va ko‘p komponentli paradigmasidir. Shu bilan birga, nutqiy 

shaxs ‒ real muloqot paradigmasidagi va faoliyatdagi lisoniy shaxsdir 
[7]. 

Volgograd maktabi vakili prof. V.I. Karasik lisoniy shaxsni 

lingvistik konseptologiya va diskurs nazariyasi nuqtai nazaridan 
tavsiflaydi va lingvistik shaxsni o‘rganishning uchta jihatini 

belgilaydi: kognitiv, qadriyat, xulq-atvor: 

• Kognitiv jihat voqelikni talqin qilishning sub’yektiv-
substantiv va kategorik-formal usullari, ona tilida so‘zlashuvchining 

dunyo va tilning o‘zi haqidagi bilimlari bilan tavsiflanadi. 

• Qadriyat jihati muayyan etnik guruhga xos bo‘lgan xulq-
atvorning axloqiy va utilitar me’yorlari bilan belgilanadi. 

• Xulq-atvor jihati nutqning va paralingvistik aloqa 

vositalarining qasddan/bexosdan xarakteristikalarini belgilaydi, ular 
motivlar, maqsadlar, strategiyalar va ularni muloqotda amalga oshirish 

usullarini o‘z ichiga oladi [2].  

Olimning hamkasbi prof. O.A.Leontovich lisoniy shaxsni 
ta’riflashda madaniyatlararo aloqa nazariyasi tamoyillaridan kelib 

chiqadi va uni "madaniy jihatdan aniqlangan mentalitetga, dunyoning 

rasmiga va qadriyatlar tizimiga ega bo‘lgan, ma’lum bir kognitiv 
munosabatlarga rioya qiladigan milliy o‘ziga xos kommunikant turi" 

deb talqin qiladi [4]. Ushbu yondashuv tilni kodning bir turi, ya’ni, 

ma’noni bir kommunikatordan ikkinchisiga o‘tkazish vositasi sifatida 
ko‘rib chiqadi.  

Madaniyatlararo muloqot jarayonlarida ishtirok etgan lisoniy 
shaxs o‘z mentalitetidan foydalanadi, o‘zining kommunikativ 

faoliyatini milliy madaniy xususiyatlarga mos ravishda quradi, 

atrofdagi dunyoni o‘zining dunyo tasviri prizmasi orqali idrok etadi. 
Kommunikantlar bir-biriga qarab harakat qilganlarida madaniyatlararo 

lisoniy shaxs tug‘iladi [4]. 

Xulosa va takliflar. Xulosa qilib aytish mumkinki, lisoniy 
shaxs tushunchasini o‘rganish shuni ko‘rsatadiki, u ko‘p bosqichli va 

ko‘p komponentli kategoriya bo‘lib, nafaqat tilshunoslik, balki 

psixologiya, madaniyatshunoslik va madaniyatlararo muloqot kabi 
fanlararo sohalar uchun ham muhim ahamiyatga ega.  

Boduen da Kurtene, Yu.N.Karaulov, A.V.Puzirev, 

V.I.Karasik va O.A.Leontovich kabi turli olimlar lisoniy shaxsni tahlil 

qilishning modellari va jihatlarini taklif qiladi, uning kognitiv, qiymat 

va xulq-atvor elementlarini ta’kidlaydi. Binobarin, til nafaqat muloqot 

vositasi, balki insonni, uning dunyoqarashini, madaniy xususiyatlarini 
tushunishning kaliti sifatida ham ko‘riladi. 

 

ADABIYOTLAR 

1. Караулов, Ю.Н. Русский язык и языковая личность / Ю.Н. Караулов. - М.: ЛКИ, 2010. 

2. Карасик, В.И. Языковой круг: личность, концепты, дискурс / В.И. Карасик. - Волгоград: Перемена, 2002. 
3. Бодуэн де Куртенэ, И.А. Избранные труды по общему языкознанию: в 2 т. / И.А. Бодуэн де Куртенэ. - М.: Издательство АН 

СССР, 1963. - Т.1. 

4. Леонтович, О.А. Русские и американцы: парадоксы межкультурного общения / О.А. Леонтович. - М.: Гнозис, 2005. 
5. Клобукова, Л.П. Феномен языковой личности в свете лингводидактики. /Л.П. Клобукова//Язык, сознание, коммуникация. - М.: 

Издательство Диалог-МГУ, 1997.  

6. Пузырев, А.В. О системном подходе в лингвистике: учебное пособие для студентов филологических специальностей/А.В. 
Пузырев. - М.: ВНИИгеосистем, 2014. 

7. Yunusova A. Современные подходы к теории языковой личности и сущности дискурса. Центр Научных Публикаций (buxdu. Uz), 

40 (40) //Центр Научных. – 2023. 

8. Yunusova A. Lisoniy shаxs nаzаriyasi vа diskurs mohiyatigа zаmonаviy yondаshuvlаr //Центр Научных Публикаций (buxdu. uz). – 

2023. – Т. 40. – №. 40. 

9. Yunusova A. Speech acts in literary discourse //центр научных публикаций (buxdu. uz). – 2024. – Т. 46. – №. 46. 
 

  


